
UPN talde parlamentarioari atxikitako foru parlamentari Javier Trigo Oubiña jaunak 11-25/PES-00266 informazio-eskaera egin zuen, Kulturako lanbideen lege-proiektuaren egoerari buruz. Bada, Nafarroako Gobernuko Kultura, Kirol eta Turismoko kontseilaria naizen aldetik, honako hau jakinarazten dut hari erantzunez:
Vianako Printzea Erakundea-Kultura Zuzendaritza Nagusiak arrunt balorazio positiboa egiten du Kulturako lanbideen lege-proiektuaren ekimenaz, sektoreko profesionalek eta zenbait administraziok zabal adierazitako lege-hutsuneari heltzen baitio. Kulturako lanbideen lege-, estatutu- eta administrazio-aitortza funtsezko urratsa da sektorea duintzeko, egonkortzeko eta jasangarri bilakatzeko bidean.
Nafarroako Gobernuak, Kultura Zuzendaritza Nagusiaren bitartez, lan egin du kultur sektorearen lan-baldintzak indartzeko eta hura profesionalizatzeko. Neurri zehatzetan gauzatu da hori: dirulaguntzak deitzea, programa propioak diseinatzea eta sektorearen alde zeharkako araudia aplikatzea. Baita azterlan eta txosten espezifikoetan ere, jendaurrean jakinarazitakoetan.
Kulturako Lanbideen lege-proiektuari dagokionez, Kultura Zuzendaritza Nagusia honako alderdi hauek aztertzen ari da:
· Kulturako lanbideen definizioa: positibo irizten diegu lanbideen sailkapenari eta zerrendaketari, baina ezinbestekoa da ikuspegi malgua izatea, lanbide emergente edo zeharkako berriak gehitu ahal izateko.
· Lanbide-esperientziaren aitortza: esperientzia lanbide-aitortzaren sarbide gisa (curriculumaren bidea) jasotzea baloratzen da. Bide horrek lanbide emergente edo zeharkako berriak integratzea ahalbidetuko du.
· Laneko eta ordezkaritza kolektiboko eskubideak: funtsezkotzat jotzen dugu legeak berariaz jasotzea langileen lan-eskubideak eta ordezkaritza kolektibokoak.
· Lanbide-praktikaren eta jarduera amateurraren arteko bereizketa: bereizketa argia ezarri behar da lanbide-praktika ordainduaren eta kultur partaidetzako bestelako formen artean (kasurako, amateurra edo boluntarioa).
· Lanbideko bizi-zikloaren estaldura: araudiak aintzat hartu behar du kultur arloko langilearen lanbide-ibilbide osoa, prestakuntzatik aurrera, barne harturik askotariko alderdiak, hala nola enplegagarritasuna, fiskalitatea, eskubide sozialak, jabetza intelektuala, lan-arriskuak eta gizarte-ekonomiako ereduak.
· Genero-ikuspegia eta lurraldetasuna: funtsezkoa da begirada bat sartzea, kultur jarduketa profesionalean genero-ekitatea bermatzeko, eta landa-ingurunearen espezifikotasunak kontuan hartzeko.
· Nafarroako artistaren estatutua: hura sortzeko lege-egokitzapenak baloratu beharko dira.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatzen dena betez.

